Avgerð frá 26.04.2000, j. nr. 99S01-0083
Evni: søla av útróðrarbáti, vinnuligur/ ikki vinnuligur útróðrarbátur, frádráttur fyri kautióntap
§ 31 og § 33, 2) í skattalógini

 

· Samandráttur: Toll- og skattstovan sýtti skattgjaldara frádrátt í skattskyldugu inntøkuni fyri 1996 fyri kautiónstap uppá 41.315 kr. tá ið bátur varð seldur. Avgerðin varð kært til kommunalu skattakærunevndina, sum í niðurstøðu síni segði, at útróðrarbáturin kundi hvørki frammanundan søluni ella eftir søluna metast sum fult vinnuliga rikin, og tá ábyrgdin heldur ikki er knýtt at vanliga rakstrinum av bátinum, men at sjálvari søluni av bátinum, kundi frádráttur ikki verða givin sambært § 33, nr. 2) í skattalógini. Kautiónstapið mátti tí metast sum privat ognartap hjá skattgjaldaranum.
Skattgjaldarin kærdi avgerðina til landsskattakærunevndina, sum fyri tað fyrsta staðfesti, at í samband við sølu var tað óviðkomandi fyri rættinum til skattligan frádrátt eftir § 33, nr. 2) í skattalógini, hvussu fyrrverandi eigarin nýtti bátin frammanundan søluna. Heldur ikki er tað avgerandi fyri skattafrádráttin eftir § 33, 2) at eitt veðhald knýtir seg til søluna av bátinum og ikki vanliga rakstrinum av bátinum. Høvuðsspurningurin er sostat, um veðhaldið er givið til eitt vinnuvirki/ vinnuligt virksemi. Støða má tí takast til undir hvørjum treytum talan er um vinnuvirki/ vinnuligt virksemi, og nær hesar treytir í tíðarhøpi skulu vera til staðar. Lagt verður til grund, at metingin av, um veðhildið verður fyri einum vinnuvirki/ vinuligum virksemi, í fyrsta lagi kann gerast um sølu/ keypsmundið ella seinni. Spurningurin er so, um tað er nóg mikið til tess at staðfesta vinnuvirki/ vinnuligt virksemi í hesum førinum at útróðrarbáturin varð keyptur til vinnuligt endamál ella um tað harumframt eisini krevst, at keyparin í veruleikanum rak bátin vinnuliga.
Landskattakærunevndin heldur ikki, at ein "90.000 kr.-regla" kann vera avgerandi fyri frádrátti eftir § 33, nr. 2) í skattalógini. Um so hevði verið, so hevði ikki borið til hjá einum skattgjaldara at innroknað skattafrádrátt sum ein part av risikovurderingini í samband við kautión, tí tá hevði vinnuligt virksemi (og harvið eisini møguligur skattafrádráttur) ikki kunna verið staðfest, fyrr enn haldgóð prógv vóru fyri, at báturin í minsta lagi í eitt ár hevði fiskað fyri minst 90.000 kr. brutto. 
Føroya Rættur í einum dómi frá 17.8.1982 (sak 927/1981) staðfest, at tað ikki er avgerandi, um báturin í veruleikanum hevði havt vinnuinntøkur, men harafturímóti, um ætlanin var at nýta bátin til vinnuligt endamál. Landsskattakærunevndin leggur sostatt til grund, at avgerandi fyri skattligum fráfrátti vegna kautiónstap eftir § 33, nr. 2 í skattalógini er, um veðhildið varð fyri einum ætlaðum vinnuvirki/vinnuligum endamáli.
Sølan snýr seg um ein útróðarbát fyri 350.000 kr. Báturin er útgjørdur til fiskiskap, og eigarin váttar, at báturin skal nýtast vinnuliga. Tí veðhelt skattgjaldarin fyri einum vinnuvirki, og at staðfest tap orsakað av hesum veðhaldi gevur rætt til skattligan frádrátt uppá kr. 41.315,23 í skattaárinum 1996. 
Skattgjaldarin fekk tí viðhald í kæruni. 

Málslýsing:
Í apríl 1989 selir skattgjaldari ein 26 fót útróðrarbát til ein keypara fyri kr. 350.000. Keyparin rindar kr. 20.000 kontant, meðan restin smb. keypssáttmálanum verður goldin eftir einari avdráttarskipan. Seljarin transporterar rættindi síni smb. keypssáttmálanum til annan persón, og átekur sær samstundis ábyrgd sum kautionistur og sjálvskuldari mótvegis transporthavara fyri, at keyparin lýkur navnliga gjaldsskylduna smb. keypssáttmálanum.

Veðhaldið gerst effektivt, og smb. rættarsemju í Føroya Rætti í oktober 1996, rindar kærarin 41.315,23 kr. til veðhavaran.

Í november 1996 vendir skattgjaldarin sær til Toll- og Skattstovu Føroya, øki, við fyrispurningi um skattafrádrátt í 1996 fyri kautiónstapið uppá kr. 41.315,23, men hesum sýtir Toll- og Skattstovan fyri í brævi dagfest 28. januar 1997.

Hendan niðurstøðan verður 6. februar 1998 kærd til kommunalu skattakærunevndina, sum í avgerð frá 8. november 1999 tekur undir við niðurstøðuni hjá Toll- og Skattastovu Føroya, økinum.

Avgerðin hjá kommunalu skattakærunevndini verður kærd til Landsskattakærunevndina 18. november 1999.

Kommunala Skattakærunevndin lýsir málið soleiðis:
Treytirnar fyri, at ábyrgdartap (kautiónstap) skal geva rætt til skattligan frádrátt smb. § 33, nr. 2) í skattalógini er, at ábyrgdin er liður í vinnuvirki/vinnuligum virksemi, og at ábyrgdin knýtir seg til vanliga raksturin av bátinum.

Tá talan er um útróðrarbátar, skal "vinnuvirki/vinnuligt virksemi" smb. skattasiðvenju skiljast sum fult vinnuliga rikið vinnuvirki/fult vinnuligt virksemi, t.v.s. at árliga bruttosølan hjá útróðrarbátinum skal vera kr. 90.000 ella meira.

Umrøddi útróðrarbátur kann hvørki frammanundan søluni ella eftir søluna metast sum fult vinnuliga rikin, og tá ábyrgdin heldur ikki er knýtt at vanliga rakstrinum av bátinum, men harafturímóti at sjálvari søluni av bátinum, kann skattligur frádráttur ikki vera givin smb. § 33, nr. 2) í skattalógini.

Kautiónstapið má tískil metast sum privat ognartap hjá skattgjaldarnum.

Skattgjaldarin greiðir frá og ger galdandi:
Upplýsingar um, hvussu skattgjaldarin (seljarin) nýtti bátin frammanundan søluni er óviðkomandi í samband við skattafrádrátt eftir § 33, nr. 2) í skattalógini. Hvussu báturin veruliga verður nýttur, eftir at hann er seldur øðrum persóni, kann heldur ikki vera avgerandi, tí hesi viðurskifti hevur skattgjaldarin onga ávirkan á. At enda kann tað heldur ikki vera avgerandi fyri skattafrádrátti smb. § 33, nr. 2), at veðhaldið knýtir seg til søluna og ikki til vanliga raksturin av bátinum.

Tað avgerandi er harafturímóti, hvussu viðurskiftini eru, tá útróðrarbáturin verður seldur. Keyparin váttar, at báturin verður keyptur við vinnuvirksemi fyri eygað. Tá skattgjaldarin átók sær veðhaldið, var honum greitt, at eitt møguligt tap orsaka av veðhaldinum kundi dragast frá skattliga.

Báturin varð sostatt seldur til vinnuligt endamál, og tískil varð veðhaldið eisini givið til eitt vinnuvirki. Víst verður í hesum sambandi til dóm í Føroya rætti frá 17.8.1982 (sak. nr. 927/81), har skattgjaldari fekk viðhald í, at hann kundi draga útreiðslur frá og avskriva uppá ein útróðrarbát, hóast ongin inntøka hevði verið. Rætturin legði til grund, at avgerandi var ikki, um báturin í veruleikanum hevði havt inntøkur, men harafturímóti, at báturin var keyptur til vinnuligt endamál. Dómurin varð staðfestur av Eystara Landsrætti 11.1.1984.

Tá aftursóknarkrav mótvegis høvuðsskuldaranum hevur víst seg virðisleyst, metir skattgjaldarin seg at hava rætt til skattligan frádrátt uppá kr. 41.315,23 fyri kautiónstap eftir § 33, nr. 2) í skattalógini.

Toll- og Skattstovan greiðir frá og ger galdandi:
Toll- og skattstovan leggur dent á, at tá keyparin av umrødda útróðrarbáti ikki kundi metast at hava ætlanir um at nýta bátin til vinnuliga nýtslu, og sostatt ikki kann sigast at hava havt nakað vinnuvirki, so kann veðhaldið hjá skattgjaldaranum smb. keypssáttmálanum heldur ikki sigast at verða givið til eitt vinnuvirki. Tá staðfestan av vinnuvirki er ein fortreyt fyri at loyva skattligan frádrátt av kautiónstapi eftir § 33, nr. 2) í skattalógini, má ein tílíkur frádráttur noktast skattgjaldaranum.

Viðmerkingar og avgerð frá Landsskattakærunevndini:
Semja tykist vera um, at málið snýr seg um borgan (kautión) smb. § 33, nr. 2 í Skattalógini og at staðfestast kann, at skattgjaldarin endaliga hevur mist kautiónsupphæddina.

Eftir nevndu lógargrein kann tap í samband við, at skattgjaldari innan 3. december 1994 hevur givið "… ábyrgd til áognara fyri vinnuvirki…" dragast frá í skattskyldugu inntøkuni.

Landsskattakærunevndin staðfestir fyri tað fyrsta, at í samband við sølu av einum útróðrarbáti er tað óviðkomandi fyri rættindinum til skattligan frádrátt eftir § 33, nr. 2) í skattalógini, hvussu fyrrverandi eigarin nýtti bátin frammanundan søluna.

Í øðrum lagi verður staðfest, at tað heldur ikki er avgerandi fyri skattafrádrátti eftir § 33, nr. 2, at eitt veðhald knýtir seg til søluna av bátinum og ikki vanliga rakstrinum hjá bátinum.

Høvuðsspurningurin í málinum er sostatt, um veðhaldið er givið til eitt vinnuvirki/vinnuligt virksemi. Í hesum sambandið má støða takast til, undir hvørjum treytum talan er um vinnuvirki/vinnuligt virksemi, og nær hesar treytir í tíðarhøpi skulu vera til staðar.

Landsskattakærunevndin leggur til grund, at metingin av, um veðhildið verður fyri einum vinnuvirki/ vinnuligum virksemi, í fyrsta lagi kann gerast um sølu/keypsmundið, ella seinni. Spurningurin er so, um tað er nóg mikið til tess at staðfesta vinnuvirki/vinnuligt virksemi í hesum førinum, at útróðrarbáturin varð keyptur til vinnuligt endamál, ella um tað harumframt eisini krevst, at keyparin í veruleikanum rak bátin vinnuliga.

Toll- og Skattstovan ger galdandi, at treytirnar fyri, at ein útróðrarbátur kann metast sum vinnuligur er, at báturin verður rikin fult vinnuliga, tað vil smb. skattasiðvenju siga, at bruttosølan hjá bátinum er minst 90.000 kr. árliga.

Landskattakærunevndin heldur ikki, at ein tílík "90.000 kr.-regla" kann vera avgerandi fyri frádrátti eftir § 33, nr. 2) í skattalógini. Hetta verður grundað á, at um ein tílík regla skuldi verið galdandi, so hevði ikki borið til hjá einum skattgjaldara at innroknað skattafrádrátt sum ein part av risikovurderingini í samband við kautión, tí tá hevði vinnuligt virksemi (og harvið eisini møguligur skattafrádráttur) ikki kunna verið staðfest, fyrr enn haldgóð prógv vóru fyri, at báturin í minsta lagi í eitt ár hevði fiskað fyri minst 90.000 kr. brutto. Harumframt kann eisini hugsast, at ein veðhaldsskylda gerst effektiv, innan ein útróðrarbátur realistiskt sæð hevur havt møguleikan at náa umrødda vinnumarkinum.

Hóast "90.000 kr.-reglan", ið smb. skattasiðvenju hjá skattamyndugleikunum er avgerandi fyri staðfestingini av fult riknum vinnuvirki, kann tykjast at geva størri meining, tá talan er um fráfrátt fyri rakstrarútreiðslur smb. § 31 í skatttalógini, so hevur Føroya Rættur í einum dómi frá 17.8.1982 (sak 927/1981) kortini staðfest, at eisini í hesum førinum er tað ikki avgerandi, um báturin í veruleikanum hevði havt vinnuinntøkur, men harafturímóti, um ætlanin var at nýta bátin til vinnuligt endamál. Viðmerkjast skal, at § 31 í skattalógini eisini snýr seg um frádrátt fyri egið vinnuvirki/vinnuligt virksemi, meðan § 33, nr. 2) snýr seg um m.a. veðhald fyri annanmanns vinnuvirki/vinnuligt virksemi.

Landsskattakærunevndin leggur sostatt til grund í hesum málinum, at avgerandi fyri skattligum fráfrátti vegna kautiónstap eftir § 33, nr. 2 í skattalógini er, um veðhildið varð fyri einum ætlaðum vinnuvirki/ vinnuligum endamálið.

Sølan snýr seg um ein útróðarbát fyri 350.000 kr. Báturin er útgjørdur til fiskiskap, og maðurin, sum keypti bátin, váttar í keypssáttmálanum, at báturin skal nýtast vinnuliga. Hesi viðurskifti tala sambært Landsskattakærunevndini fyri, at kærarin veðhelt fyri einum vinnuvirki, og at staðfest tap orsakað av hesum veðhaldi gevur rætt til skattligan frádrátt uppá kr. 41.315,23 í skattaárinum 1996. Viðmerkt verður í hesum sambandið, at Toll- og Skattstovan ikki hevur mótmælt sjálvari upphæddini uppá kr. 41.315,23.

Landsskattakærunevndin gevur sostatt kæraranum viðhald í kæruni.

Avgerðin hjá Landsskattakærunevndini kann sambært § 25 stk. 5 í lóg um Toll- og Skattafyrisiting leggjast fyri Føroya Rætt, men skal hetta verða gjørt innan 3 mánaðar frá móttøku av úrskurðinum.

